
Foru Dekretu berri batek Nafarroako Lanbide Heziketaren antolakuntza eta garapena arautuko ditu

Asteazkena, 2008ko ekainaren 18a. Carlos Pérez-Nievas Hezkuntza Departamentuko kontseilariak Lanbide Heziketari buruzko Foru Dekretu bat aurkeztu du, gaur goizean. Hain zuzen ere, Nafarroako Foru Komunitateko hezkuntza sistemako Lanbide Heziketaren antolakuntza eta garapena arautzen dituen Foru Dekretua da, Nafarroako Gobernuak berriki onartu duena. 

Orain arte, Lanbide Trebakuntzari eta Lanbide Heziketari buruzko ekainaren 19ko 5/2002 Lege Organikoak eta Hezkuntzari buruzko maiatzaren 3ko 2/2006 Lege Organikoak arautzen zuten Lanbide Heziketa. Bi legeek arau esparru berritzailea osatzen dute, Estatuko testuinguru ekonomiko eta sozialera egokitzen den arau esparrua. 

Hala ere, Hezkuntza Ministerioak, abenduaren 15eko 1538/2006 Errege Dekretuaren bidez, Lanbide Heziketaren araudia eta antolakuntza garatu zituen. Aipaturiko Errege Dekretuak, hezkuntza sistemako Lanbide Heziketaren antolakuntza orokorra xedatu zuen, eta ondorioz, Nafarroako Gobernuari araua egokitu eta garatzea zegokion. 

Nafarroako Gobernuak funtsezkotzat jotzen du, garapen ekonomikoaren, aurrerabide sozialaren eta lurralde orekaren gaineko politikei begira, Lanbide Heziketa berritzea eta garatzea, kalitatezko hezkuntza eskaintzeko. Horrela bada, Nafarroako Lanbide Heziketa modernizatzeko prozesuari ekin diote azkeneko urteetan. Prozesu horren baitan, honako urrats hauek azpimarratu ditzakegu: Lanbide Heziketa zaharretik gaur egungora igarotzeko urratsa; Nafarroako Gobernuak onartu zuen “Nafarroako Lanbide Heziketa garatzeko plana, 2001-2004”; “Nafarroako Gobernuaren akordioa, Lanbide Heziketari eta Trebakuntza Sistema Nazional berriari buruz”; eta Nafarroan sortu dituzten Lanbide Heziketako Zentro Bateratuak.


Abenduaren 15eko 1538/2006 Errege Dekretuak Lanbide Heziketako titulu berriak egituratzen ditu, honako hauek oinarri hartuta: Trebakuntza Profesionalaren Katalogo Nazionala, Europar Batasunak ezarritako gidalerroak, eta gizartearen intereseko beste alderdi batzuk. Irakaskuntza Erdi eta Goi Mailako Heziketa Zikloetan antolatzen du, eta Zikloak, berriz, Lanbide Moduluetan. Modulu gehienak, bestalde, Trebakuntza Profesionalaren Katalogo Nazionaleko gaitasun atalekin lotuta daude. 


Oinarrizko arau horiek guztiak kontuan hartuta, Nafarroako Gobernuak onartu duen Foru Dekretuak alderdi berriak sartu eta garatu ditu, estrategiaren eta araudiaren ikuspuntutik. Hartara, Lanbide Heziketaren helburuak ezarri ditu, sektorea garatzeko ereduaren printzipioekin batera, Nafarroako Lanbide Heziketaren norabidea planteatzeko. 


Nafarroan baino eraginik ez duten elementu arau emaileei dagokienez, Lanbide Heziketako tituluetako curriculuma diseinatu, antolatu, garatu eta segida ematea helburu duen artikulua nabarmendu behar dugu. Aipaturiko curriculuma Autonomia Erkidegoek egin dute, eta zenbait alderdi erantsi dizkiote, Lanbide Heziketa modernizatzeko. Batetik, nahitaezko lanbide moduluak sortu dituzte, Estatuak titulu bakoitzeko finkatzen duen gutxieneko irakaskuntzari Hezkuntza Departamentuak erantsi dizkion moduluak. Bestetik, Lanbide Heziketako ikastetxeei aukera eman diete modulu osagarrietako curriculuma diseinatzeko (ekoizpen ingurunearekin zerikusia duen elementua). Horrela, ikastetxeak lan testuingurura egokitu daitezen lortzeko ezarri dituzten helburuen baitan, ekintzailetza azpimarratu dute. Testuak honako hau dio: “Lanbide Heziketak ekintzailetza, enpresa jarrerak eta gaitasunak, eta ekoizpen ingurunearen ezaguera sustatuko ditu”. Horretarako, bi bide ezarri dituzte: a) Heziketa Ziklo guztietan Enpresa eta Ekintzailetza eta Lan Trebakuntza eta Orientazioa moduluak sartzea; eta b) ikastetxeek enpresa espirituaren sustapenarekin zerikusia duten jarduerak garatzea edo jarduera horietan parte hartzea, eta negozio ideiekin eta enpresa planekin zerikusia duen aholkularitza eta trebakuntza espezializatu osagarria ematea. 

Era berean, langileentzako trebakuntza eskaintza eta ekoizpen sektoreko profesionalen parte-hartzea (Heziketa Zikloetako irakasle kolaboratzaile gisa) sustatuko dituzte.


Hirugarren elementu modernizatzailea (funtsezko elementua) lotuta dago Zentro Bateratu politekniko edo sektorialen eredu berriarekin eta Lanbide Heziketako ikastetxeen sarearekin. Sare horretan koordinatuko dituzte trebakuntza eskaintza eta lanbide profil osoa edo titulu bat eskuratzea ahalbidetuko duen trebakuntza osagarria. Trebakuntzako bi egitura horiek, ikastetxea eta sarea, Nafarroako Lanbide Heziketaren zimendu gisa proposatu dituzte, eta Foru Dekretuko xedapenek malgutasun, autonomia eta antolatzeko gaitasun handiagoa eskainiko dizkiete hori guztia kudeatzen dutenei. 


Laugarren elementuak Lanbide Heziketa hedatzea du helburu. Hala, Lanbide Heziketaren hainbat ildo estrategiko bereizten dira: berrikuntza teknologikoa eta didaktikoa, nazioartekotzea, lanbide informazioa eta orientazioa, eta gaitasunen ebaluazioa. 


Berrikuntza teknologikoaren eta didaktikoaren helburua da ikasleengan ezaguerak eta gaitasunak sustatzea, eskolatik lan mundura igarotzeko urratsean arrakasta izan dezaten. Izan ere, gaur egungo enpresak merkatu lehiakor eta globalizatuan daude kokatuta, eta egoera horretan, teknologia eta berrikuntza hil ala bizikoak dira, eta eragina dute enpresen hazkundean zein langileen enplegagarritasunean. Zentzu horretan, ildo estrategiko honek zaintza teknologiko eta didaktikoko sistema bat egituratzen du, Lanbide Heziketaren testuinguruan, eta Nafarroako Gobernuak azkeneko urteetan onartu eta gauzatu dituen teknologia planak kontuan hartzen ditu. 


Lanbide Heziketa nazioartekotzea ere ildo estrategikotzat har daitekeen helburua da. Ikasleak eta irakasleak herrialde batetik bestera ibiltzearekin zerikusia duten proiektu eta ekintza zehatzekin eta atzerriko erakundeekin hainbat motatako proiektuak egiteko interesarekin du zerikusia. Horrela bada, ildo estrategiko honen ondorio zuzenetako bat honako hau izanen da: Goi Mailako Heziketa Zikloetan atzerriko hizkuntzaren bat irakastea, ingelesa bereziki. Goi Mailako Heziketa Zikloren bat amaitzen duten ikasleek oso trebakuntza espezializatua eta lanbide heldutasuna eskuratuko dituzte, eta gainera, edozein herrialdetan lan egiteko eta nazioarteko informazioa eta baliabideak eskuratzeko aukera izanen dute, atzerriko hizkuntza bat erabiliz. 


Lanbide informazioa eta orientazioa Trebakuntzako eta Lanbide Heziketako Sistema Nazionalak eragiten duen beharrizanetako bat da. Horretatik, herritarrek lanbideari eta lanari buruzko informazio eta orientazio zerbitzu bat izanen dute, Lanbide Heziketako ikastetxeetan. 


Foru Dekretuak ildo estrategiko gisa definitzen du, era berean, gaitasunen ebaluazioa eta egiaztapena. Hartara, hezkuntza sistema antolatu eta arautuetatik kanpo eskuratutako gaitasunek saria izanen dute. Hori bereziki beharrezkoa da lanbidean jardunez ezaguerak eta trebetasuna eskuratu dituztenentzat, eta ezaguera eta trebetasun horiek gaitasun ofizialtzat hartuko dituzte Lanbide Heziketako tituluetan. 

Titulu berrien diseinua
Foru Dekretuak Nafarroako Lanbide Heziketako titulu berriak diseinatzeko arauak ezarri ditu, eta aurki, titulu horiek onartzeko izapideak eginen dituzte. Zentzu horretan, dagoeneko onartuta dagoen Foru Dekretuaren esparruan, honako titulu hauek diseinatu dituzte, datorren ikasturteari begira: 

1 Energia eraginkortasuneko eta eguzki energiako goi mailako teknikaria (BERRIA)
2 Analisien laborategiko eta kalitate kontroleko goi mailako teknikaria (Analisi eta kontroleko goi mailako teknikariaren ORDEZKOA)

3 Mekanizazioko goi mailako teknikaria (izen bereko tituluaren ORDEZKOA)

4 Sukaldaritza eta gastronomiako teknikaria (Sukaldaritzako teknikariaren ORDEZKOA)

5 Haur Hezkuntzako goi mailako teknikaria (izen bereko tituluaren ORDEZKOA)

6 Larrialdietako teknikaria (BERRIA, langileentzako eskaintza)

Irakasgaien antolakuntza
Hezkuntza Zikloetako irakasgaiak helburu orokorretan eta lanbide moduluetan antolatuko dituzte. Lanbide moduluei dagokienez, honako hauek bereiz ditzakegu: a) irakasgai nagusiak, Estatuak ziklo bakoitzerako zehazten dituenak; b) derrigorrezkoak, Nafarroako Foru Komunitateko Administrazioak zehazten dituenak, araudiaren eta Hezkuntza Departamentuaren eskumenen esparruan; eta c) osagarriak, kasuan kasuko Heziketa Zikloa irakasten duen ikastetxeak zehazten dituenak, Foru Dekretuaren esparruan, eta Hezkuntza Departamentuaren araudiaren arabera. Modulu guztiek, Lantokiko Trebakuntzak salbu, ezagutza arlo teoriko-praktikoak izanen dituzte. 

Lantokiko Trebakuntzako modulua ekoizpenaren esparruan gauzatuko da, ahal izanez gero Foru Komunitateko enpresetan, baina ez du lan izaerarik izanen. Era berean, espezializazio ikastaroak sustatuko dituzte. 

LHren helburuak
Nafarroako hezkuntza sistemako Lanbide Heziketaren oinarrizko helburuak, bertan adierazitakoez gain, honako hauek dira: 

a) Pertsonek zein Nafarroako Foru Komunitateko ekoizpen sektoreek trebakuntzaren eta lanbidearen arloan dituzten beharrizanei aurre egitea. 

b) Helduei erraztasunak ematea trebakuntza eskura izateko, eta hartara, lanbide gaitasunak eta enplegagarritasuna hobetzeko. 

c) Foru Komunitateko Lanbide Heziketa Europako esparrura egokitu dadin erraztea. 

d) Lanbideari eta lanari buruzko informazioa eta orientazioa ematea, Lanbide Heziketako ikasleei zein Lanbide Heziketa ikasi nahi duten gainerako pertsonei. 

e) Ezintasunen bat duten pertsonei, behar handia dutenei edo gizarte bazterketa jasateko arriskuan daudenei lanbide trebakuntza eskaintzea, motibatzeko eta laneratzeko. 

f) Trebakuntza eta lanbide ibilbide malguen hautaketa erraztea, lan eskarmentuaren edo irakaskuntza sistema informal edo ez-formalen bidez eskuratutako lanbide gaitasunak kontuan hartu daitezen ahalbidetuz. 

g) Ikasleek nazioarteko mugikortasun ekintzetan parte hartu dezaten sustatzea. 

h) Ikasleei lan esperientziak eskaintzea, ahal izanez gero Nafarroako enpresetan, ikasketak amaitu ondoren errazago laneratzeko. 

i) Lanbide Heziketako ikastetxearen eredua ezartzea eta garatzea, irakaskuntza mota horren helburuen araberako antolakuntzarekin eta funtzionamenduarekin. 

j) Sistema modernizatu dadin sustatzea, baliabide material eta didaktikoei zein giza baliabideei dagokienez, lan merkatuaren egoeraren arabera. 

k) Berrikuntza teknologikoa eta didaktikoa sustatzea, eta baita ikastetxeek berrikuntza eta ikerketa proiektuetan parte hartu dezaten ere. 

l) Etengabeko trebakuntza ahalbidetzea, teknologia berrien eta autoikaskuntzaren laguntzarekin ikastea ahalbidetuko duten ikuspuntu didaktikoen garapenaren bidez. 

m) Irakasleek eta hezitzaileek euren gaitasunak garatu eta etengabe eguneratu ditzaten bultzatzea, euren lanbidean eragina duten aldaketak kontuan hartuta. 

Era berean, Lanbide Heziketak emakumeen eta gizonen arteko egiazko aukera berdintasuna sustatuko du, eta genero estereotiporik eta aurreiritzirik gabeko trebakuntza eskainiko du. 






	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 7


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 7 de 7



[image: image1.png][image: image2.png][image: image3.png][image: image4.png][image: image5.png][image: image6.png]